
				ఈ పుట అచ్చుదిద్దబడ్డది



		
దిన్నెలు వన్నెలగని య

య్యన్నులతలమానికంబు నలవియె పొగడన్.

	సీ.	
గొనబారునూగారు కొదమతుమ్మెదబారు

            బలుగుబ్బపాలిండ్లు పసిఁడిగిండ్లు

ననుఁ గావిజిగిమోవి ననతేనియలబావి

            దొరమించుమైరంగు తొల్మెఱుంగు

నాఁడెంపుజడపెంపు నాఁచుతీవలగుంపు

            కలికికన్గవడాలు గండుమీలు

పొగడొందుమొగమెందుఁ దొగలగాదిలివిందు

            జిగిలేఁగవునుఁదీవ మొగులుత్రోవ



	 





	తే.	
తఱులు తరఁగలు చేతులు తమ్మివిరులు

తొడ లనంటులు పిక్కలు దొనలు తళుకుఁ

జెక్కుటద్దంబు లడుగులు చెంగలువలు

బొమలు సింగిణు లమ్మించుఁబోఁడి కరయ.

	ఉ.	
చిందమునందముం దఱుముఁ జేడియకుత్తుక క్రొత్తకప్రపుం

గందముచందముం దెగడుఁ గన్నియనెమ్మెయితావిపిండు లేఁ

జెందొవవిందువన్నియ నిసీ యనుఁ బైదలినెన్నొసల్ బళీ!

కుందన మెందునున్ దొరయెకొమ్మనిగారపుమేనిచాయకున్?

	క.	
నెలఁతుక చిఱునగవులు వె

న్నెలలం గన నవ్వు లేమ నిద్దపుఁగులుకుం

బలుకులు చిలుకల నులుకఁగఁ

బలుకుం బలుకుదురు వోలు బలుమగఱాలన్.

	తే.	
అట్లు లేజవ్వనమ్ము సోయగముఁ గల్గి

చెన్నుమీఱుచు నున్నయయ్యన్నుమిన్నఁ

